AL PLENU DEL CONCEYU D’AVILÉS

Don David Salcines Campollo, doña Llarina González Moreno y don Agustín Sánchez Hernández, en representación de los Grupos Municipales de Somos Avilés, Izquierda Xunida y Ganemos Avilés en Común, al amparu de lo dispuesto nos artículos 91 y 97 del Real Decretu 2568/86 d’organización, funcionamientu y réxime xurídicu de les Corporaciones Locales, presenten al Plenu, pal so debate y posterior aprobación, si procede, la siguiente
MOCIÓN
Proposición d'alcuerdu sobre la oficialidá de la llingua asturiana na próxima reforma del Estatutu d'Autonomía d'Asturies.
ESPOSICIÓN DE MOTIVOS

La llingua y la cultura asturianes tuvieron nes últimes décades un desenvolvimientu innegable dende'l puntu de vista de la so codificación y normativización, del puxu a la so lliteratura y de los llogros na escolarización nel ámbitu de la educación. Al empar, les actitúes y les demandes sociales no que cinca a la so normalización algamaron posiciones a les clares mayoritaries ente la ciudadanía asturiana.

Llamentablemente, estos pasos alantre nun foron acompañaos del desarrollu de les midíes xurídiques que recueye la Constitución Española pa les respectives llingües autonómiques y qu'en tolos casos, sacante nel d'Asturies, supunxeron el reconocimientu del estatus llegal d'oficialidá. Nesti sen, la Llei d'Usu del Asturianu fixo rescamplar, depués de venti años de vixencia, que nun ye abondo pa facer vidable la supervivencia de la llingua asturiana: nun contribuyó a la xeneralización de la enseñanza en toles etapes, nin a garantizar los derechos profesionales del profesoráu, nin a la promoción efectiva del so usu n'espacios formales de comunicación, nin a la so normalización nos medios públicos asturianos...

Nestes circunstancies, una llingua minoritaria y minorizada como l'asturianu nun va poder tener futuru como llingua de cultura d'Asturies. La reivindicación de la oficialidá foi y sigue siendo la esixencia permanente d'una parte mui importante de la sociedá asturiana dende la Transición política.

Amás, la reflexón abierta de recién n'otros partíos políticos, tradicionalmente contrarios a la oficialidá del asturianu, dibuxa un escenariu políticu nuevu que tien que sirvir p'avanzar nesti camín.

Por too ello, los Grupos Municipales de Somos Avilés, Izquierda Xunida y Ganemos Avilés en Común nel Ayuntamientu d'Avilés presenten pal so debate la siguiente

PROPUESTA D'ALCUERDU

El Plenu del Ayuntamientu d'Avilés, al traviés de la presente propuesta d'Alcuerdu:

1. Considera que ye'l momentu d'avanzar na oficialidá del asturianu como elementu fundamental pa la so dignificación normativa y la so normalización social.

2. Nesti sen, insta al Gobiernu d'Asturies y a les distintes fuercies polítiques con representación parllamentaria a entamar un diálogu y llograr un consensu col fin d'algamar esti oxetivu, qu'acabaría cola reforma del Estatutu d'Autonomía d'Asturies nun procesu qu'incluya nel mesmu la oficialidá de la llingua asturiana.

13 de payares del 2017.
David Salcines                    Llarina González                Agustín Sánchez

